
	వ.	
ఇంక దేశకాలవిభాగస్వరూపంబు విను మఖిలకృత్యంబులుం దదుభయాధీనసిద్ధికరంబు

లగుటం దత్ప్రకారంబులచే ననంతంబు లై యుండు నైనంగొన్ని నిర్దేశించెద.

	క.	
ఏవేళ నెచటఁ బండెడి, దేవి త్తది యెఱిఁగి కాదె యిడఁ గాఁ దగు? న

ట్లేవేళ నెచట నెట్టిఫ, లావహ మది యెఱిఁగి చేయనగు భూపతికిన్.

	క.	
అరివెట్టిన లాఘవ మగు, నెరమన భేదంపుఁజేఁత నేరమిఁ దెచ్చున్

విరసించినఁ గ్రొవ్వగుటన్, సరి యగువానియెడ నెల్ల సామంబ తగున్.

	గీ.	
ఏఱు నిలుపఁ గే లొగ్గుట యిచ్చకంబు, మత్తకరిఁ గెరలించుట మాయచేఁత

కొండ నెదిరించి తగరు ఢీకొనుట కడిమి, కాన నధికుని యెడ మేలు దాన మండ్రు.

	క.	
ప్రియ మెఱుఁగలేఁడు దాన, క్రియఁ గ్రొవ్వును మఱి క్రియాతిరేకం బగుటన్

బయినెత్తఁ దగదు మత్తుం, డయినపగఱ భేదవిధికి నర్హుం డెందున్.

	గీ.	
సామదానములకుఁ జన వేది భేదంబు, సేఁత దలఁపఁ బందసేఁత యని న

కాన తా బలాఢ్యుఁ డైన విక్రమశాలి, హీనశత్రుమీఁద నెత్తవలయు.

	వ.	
అట్టితుర్యకార్యంబునను నిశ్చితవిజయం బగుటం జేసి యాత్మీయబలంబు నిచ్చి కేవలాం

గీకరణంబున మౌర్ఖ్యాభిముఖుండు గాక తత్తద్దేశకాలానుకూలంబుగాఁ బూర్వోపాయ

త్రయానుప్రాణితం బగుప్రాధాన్యంబు నెఱపవలయుభంగులు నెఱుంగునది.

	క.	
అగపడునంతకు బలియుఁడు, పగఱకుఁ బ్రియ మాడు నొక్కపట్టునఁ దనపే

రుగ నమ్మి జంతు వరుదే?, బిగువునఁ బెనుఁబాము కూఁతపెట్టెడుమాడ్కిన్.

	క.	
గాలపుటెర యిచ్చి కదా?, వాలుగులం దిగచికొనుట వక్రరిపుఁడు దా

నే లోఁబడునంతకు బల, శాలియు దానంబు చూపఁ జను నొక్కయెడన్.

	క.	
చొరవ దన కీనివెదురుల, నొరయించి దహించుగాడ్సునోజం బొది యై

పెరిగెడురిపులకు నంత, ర్విరసము గలిగించువెరవు వెదకఁగవలయున్.

	క.	
పేటెత్తి రిపులతో విరి, వో టగుసదుపాయ మొకటి పుట్టింపఁ దగుం

బో టొడ్డి యైనఁ దాఁ గను, చాటునబండంగి వేఁటసలిపెడురీతిన్.

	క.	
అరి నొకని బొడమినప్పుడ, బరువున నడరంగఁ జేయ బహు జిచ్చుగతిన్

దరుణం బురంబువోలెన్, బరువం బగుతనకు నోర్వఁ బడు వేఱొకనిన్.

	క.	
సులభమునఁ దీర్చుపనికై, బలు వగుయత్నంబు సేయఁ బతిఁ జూచినయే

ములు ముంట దివియ కడిదము, జళిపించినయట్టిబేలచందము వచ్చున్.

		 ఈ పేజీలో చివరి మార్పు 13 సెప్టెంబరు 2022న 01:52కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

